
 

SOAL JAWAB AGAMA ISU MUAMALAT KETIKA WABAK COVID-19 

JABATAN MUFTI NEGERI PERAK 

Soalan 1)  

Bayaran upah mengasuh anak, apakah boleh ambil bayaran penuh sedangkan anak 
tidak dihantar ke rumah pengasuh? Begitu juga bayaran yuran tadika / tuisyen / 
persekolahan, apakah tetap dikenankan bayaran penuh? 

Jawapan : Kedua-dua pihak adalah dinasihatkan untuk berbincang khususnya 
berdasarkan kepada terma dan syarat perjanjian atau sebarang peraturan yang telah 
dipersetujui lebih awal jika ada, dengan syarat terma dan syarat serta peraturan 
tersebut tidak melanggar Syarak. Dalam keadaan Perintah Kawalan Pergerakan (PKP) 
yang disebabkan oleh penularan wabak COVID-19,  pengusaha sekolah / taska @ 
tadika / pusat tuisyen atau pengasuh tidak boleh mengenakan sebarang bayaran / 
yuran / upah kerana tiada perkhidmatan yang boleh diberikan lantaran pergerakan 
adalah dihadkan. Jika bayaran telah dibuat lebih awal, maka bayaran lebihan tersebut 
adalah hak milik pembayar dan ia adalah amanah di tangan pengusaha / pengasuh dan 
boleh dituntut pada bila-bila masa. Yuran / upah tersebut boleh disimpan atas dasar 
amanah oleh pihak sekolah / taska / pengusaha / pengasuh dengan izin pembayar 
sehingga keadaan kembali normal. Jika wang itu telah digunakan maka pihak sekolah / 
taska / pengusaha / pengasuh hendaklah menggantikannya. Apa yang penting, bayaran 
yuran atau upah hanya boleh diambil setakat perkhidmatan yang yang diberikan sahaja 
iaitu setakat sebelum Perintah Kawalan Pergerakan (PKP) yang disebabkan oleh 
penularan wabak COVID-19 bermula. 
  
Keadaan Perintah Kawalan Pergerakan (PKP) yang disebabkan oleh penularan wabak 
COVID-19  dikira sebagai salah satu keadaan faktor mendatang atau hal mendatang 
yang tidak terduga “‘awaridh tari’ah” atau “zuruf tari’ah” yang memberikan kesan 
kepada kontrak yang telah dimeterai. Ini kerana ia adalah di luar kawalan pihak-pihak 
berkontrak ( berakad) yang menyebabkan mereka tidak dapat melaksanakan iltizam 
dan tanggungjwab masing-masing. Oleh itu, kontrak (akad)  adalah terfasakh atau 
terlerai.    
 
 
 

 

 

 

 



Soalan 2 : 

Bayaran yuran makan di sekolah atau mana-mana institusi pendidikan dan latihan, 
apakah wang ini wajib dikembalikan? 

Jawapan : Secara urufnya, pemakluman tentang yuran dan sebarang bentuk 
pembayaran yang akan dikenakan ke atas para pelajar dan siswi berdasarkan 
pekeliling dan pernyataan yang edar dan diteliti di awal persekolahan atau semester. 
Walaupun Perintah Kawalan Pergerakan (PKP) yang disebabkan oleh penularan wabak 
COVID-19  dikira sebagai salah satu keadaan faktor mendatang atau hal mendatang 
yang tidak terduga “‘awaridh tari’ah” atau “zuruf tari’ah” yang memberikan kesan 
kepada kontrak antara pihak-pihak  telah dimeterai yang menyebabkan mereka tidak 
dapat melaksanakan iltizam dan tanggungjwab masing-masing namun, perkara ini perlu 
dirujuk kepada apa-apa akad yang telah dimaklumi sekiranya ada antara pelajar / siswi 
/ penjaga dengan pihak sekolah / institusi. Kontrak (akad) juga berlaku atau tertakluk 
juga kepada arahan / pekeliling kerajaan atau Kementerian Pendidikan / Jabatan 
Pendidikan.Berdasarkan kaedah Feqh : 

عِيَّةِ مَنوُط باِلْمَصْلحََةِ  فُ الِإمَام عَلىَ الرَّ  تصََرُّ
Maksudnya: “Tindakan (perlaksanaan) pemerintah ke atas rakyat adalah mesti berkait 
(terikat) dengan maslahah”. 
 
 

Soalan 3) Apakah pekerja layak mendapat gaji / upah mereka disebabkan cuti 
kerana menuruti Perintah Kawalan Pergerakan (PKP) yang disebabkan oleh penularan 
wabak COVID-19 ? Adakah majikan boleh memotong gaji / upah mereka ? Apakah 
terdapat  perbezaan bagi mana-mana pekerja yang bergaji harian dan bulanan? 
 
Jawapan : Kedua-dua pihak ( pekerja dan majikan ) adalah dinasihatkan untuk 
berbincang berdasarkan kepada terma dan syarat perjanjian atau sebarang peraturan 
yang telah dipersetujui lebih awal jika ada, dengan syarat terma dan syarat serta 
peraturan tersebut tidak melanggar Syarak. Secara prinsipnya, majikan sama sekali 
tidak berhak memotong gaji / upah para pekerja kerana status mereka masih sebagai 
pekerja yang diberikan cuti kerana keadaan tertentu seperti Perintah Kawalan 
Pergerakan (PKP) yang disebabkan oleh penularan wabak COVID-19. Sekiranya cuti 
yang diberikan itu merupakan cuti bersyarat maka, majikan berhak memotong gaji / 
upah sebagai syarat cuti yang diberikan. 
 
Begitu juga, majikan juga berhak memotong gaji / upah para pekerjanya jika majikan 
tidak mampu membayar gaji / upah secara penuh dan pada ketika ini, pekerja 
mempunyai pilihan atau perlu diberikan pilihan samada untuk terus bekerja dengan gaji 
yang telah dipotong atau berhenti kerja. 
 
Walaubagaimanapun, situasi di atas juga tertakluk kepada akta / enakmen / peraturan / 
arahan / pekeliling atau apa-apa terma daripada pihak kerajaan. Hal ini berdasarkan 



hadis yang diriwayatkan Imam al Tarmizi daripada Kathir bin 'Amr bin 'Awf Al-Muzani daripada 
ayahnya daripada datuknya daripada Nabi SAW telah bersabda: 

مَ حَلالَاً أوَْ أحََلَّ حَرَامًا  الْمُسْلِمُوْنَ عَلىَ شُرُوْطِهِمْ إِلاَّ شَرْطًا حَرَّ

Maksudnya: “ Dan kaum Muslimin harus memenuhi syarat-syarat yang telah mereka 
sepakati kecuali syarat yang mengharamkan suatu yang halal atau menghalalkan suatu 
yang haram”.  

Keadaan Perintah Kawalan Pergerakan (PKP) yang disebabkan oleh penularan wabak 
COVID-19  dikira sebagai salah satu keadaan faktor mendatang atau hal mendatang 
yang tidak terduga “‘awaridh tari’ah” atau “zuruf tari’ah”. Hal ini memberi kesan kepada 
kontrak yang telah dimeterai dan di luar kawalan pihak-pihak berkontrak ( berakad) 
yang menyebabkan mereka tidak dapat melaksanakan iltizam dan tanggungjwab 
masing-masing.  
 
 

Soalan 4) Sewaan dan belian yang telah dibayar deposit (pendahuluan), apakah boleh 
pemilik mengambil kembali wang deposit kerana pembatalan oleh orang membeli / 
ingin menyewa ? 

Jawapan : Lazimnya, deposit (pendahuluan) diberikan dalam tempoh / fasa tertentu 
yang mana kedua-dua pihak bersetuju dengan syarat dan terma secara 
bersama.Sekiranya penyewa / pembeli membatalkan niatnya untuk menyewa atau 
membeli selepas tempoh tersebut, maka deposit (pendahuluan) itu menjadi milik 
penjual atau pemberi sewa(pemilik). 
 
Dalam keadaan ini, sekiranya Perintah Kawalan Pergerakan (PKP) yang disebabkan 
oleh penularan wabak COVID-19 berlaku ketika tempoh di atas atau selepasnya 
sehingga menyebabkan penyewa / pembeli atau penjual membatalkan jual beli 
misalnya disebabkan pergerakan terhad sehingga barang tidak boleh dihantar atau 
sebagainya, penyewa / pembeli boleh mengambil semula wang deposit (pendahuluan) 
tersebut kerana situasi Perintah Kawalan Pergerakan (PKP) yang disebabkan oleh 
penularan wabak COVID-19 menyebabkan pihak-pihak berkontrak (berakad) tidak 
boleh melaksanakan iltizam atau tanggungjawab masing-masing. 
 
Apa yang penting ialah keadaan ini bukanlah disebabkan oleh pihak-pihak yang 
berkontrak tersebut kerana ianya adalah di luar kawalan mereka dan tanpa diduga oleh 
mereka.  
 
Keadaan Perintah Kawalan Pergerakan (PKP) yang disebabkan oleh penularan wabak 
COVID-19 dikira sebagai salah satu faktor mendatang atau hal mendatang yang tidak 
terduga “‘awaridh tari’ah” yang menyebabkan pihak penyewa / pembeli diberikan hak 
untuk fasakh (haq al-faskh). Jika penyewa / pembeli memilih untuk fasakh, maka 
kontrak tersebut perlu kembali kepada “status qou” dengan dikembalikan bayaran dan 



barang yang dibeli.    
 

Soalan 5) Apakah hukum menaikkan harga barang / perkhidmatan apabila keadaan 
mendesak seperti keadaan Perintah Kawalan Pergerakan (PKP) yang disebabkan oleh 
penularan wabak COVID-19 yang mencetuskan pembelian panik? 

Jawapan : Haram hukumnya jika perbuatan itu dilakukan dengan sengaja untuk 
mengambil kesempatan ke atas kesempitan orang lain yang disebabkan oleh keadaan 
Perintah Kawalan Pergerakan (PKP) yang disebabkan oleh penularan wabak COVID-
19. 
 
Firman Allah SWT dalam Surah Hud ayat 85 : 
 

اْ فِي ف فتوعافثَو لَو فوو هُما يواءو فأوشا سُْ ف لنَّاسو فتوباخو لَو فوو فبيالاقيساطي يزو نو فوو لامي يوالو كا ُِْ ف لامي فأووا مي اْ يوافقو وو

ينوف دي فمُفاسي ضي ورا   لْا
 

Bermaksud : “ Dan Syu'aib berkata: "Hai kaumku, cukupkanlah takaran dan timbangan 
dengan adil, dan janganlah kamu merugikan manusia terhadap hak-hak mereka dan 
janganlah kamu membuat kejahatan di muka bumi dengan membuat kerusakan ”. 
 
Hadis Riwayat Imam Ahmad daripada Ma’qal bin Yasar daripada Nabi SAW : 

 

فهَُ الْمُسْلِمِينَ لِيغُْلِيهَُ عَلَيْهِمْ فإَِنَّ حَقًّا عَلىَ اللهِ أنَْ يَ "مَنْ دَخَلَ فيِ شَيْءٍ مِنْ أسَْعاَرِ  ِِ قْ

ف لمسلمينفيغُل فعففِي مُعْظَمٍ مِنَ النَّارِ  ليهمف]فوِ فرو يةٍف[فمنفدخلفِ فش ءٍفمنفأسعاري

فرأسُهفأسفلوه ِوهفِ فجهنَّمو فأنفيقذي   كانفحقًّافعلىف للهي

Bermaksud : “ Barangsiapa menipu harga barang kaum muslimin dengan cara 

mempermahal atas mereka, maka adalah hak bagi Allah untuk melemparkannya ke 

dalam neraka jahannam, ( dalam satu riwayat) sedang kepalanya ada di bawah”. 

Hadis tersebut menggambarkan bahawa Rasululah SAW melarang umatnya untuk 

menjual sesuatu dengan harga yang teramat mahal. 

 
 

 

 


